
საერთაშორისო საფინანსო კორპორაცია (IFC) და მსოფლიო ბანკი: განახლებადი ენერგია, 

ტრანსპორტი და ლოგისტიკა, და ციფრული ტრანსფორმაცია საქართველოს ეკონომიკური 

ზრდისთვის  საკვანძო სექტორებია  

 

• ახალმა კვლევამ საქართველოში კერძო სექტორის ზრდის მეშვეობით ეკონომიკის 

განვითარებისთვის მთავარი სექტორები გამოავლინა; 

• ციფრული ტექნოლოგიების ფართოდ დანერგვა საქართველოს მაღალშემოსავლიანი 

ქვეყნის სტატუსის მიღებაში დაეხმარება; 

• ელექტრონული კომერცია და ფინტექი (Fintech) ყველაზე პერსპექტიული 

ქვესექტორებია. 

 

თბილისი, 20 დეკემბერი, 2023 — საერთაშორისო საფინანსო კორპორაციის (IFC) და მსოფლიო 

ბანკის ახალი ანგარიშის თანახმად, განახლებადი ენერგიის უდიდესი პოტენციალის 

გამოყენება, ტრანსპორტის და ლოგისტიკის ინფრასტრუქტურის განვითარება და ციფრული 

ბიზნესების მხარდაჭერა ხელს შეუწყობს საქართველოს პროდუქტიულობისა და 

ეკონომიკური კონკურენტუნარიანობის ამაღლებას და მაღალშემოსავლიანი ქვეყნის 

სტატუსის მიღებას. ეს კვლევა საქართველოს კერძო სექტორის პირველი დიაგნოსტიკური 

კვლევაა, რომელიც მიზნად ისახავს გამოავლინოს შესაძლებლობები და სირთულეები კერძო 

სექტორის ზრდის დასაჩქარებლად. 

 

დადებითი ტენდენციების მიუხედავად, სახეზეა რიგი სტრუქტურული გამოწვევები, მათ 

შორისაა, პროდუქტიულობის ზრდასთან  და მაღალხარისხიანი სამუშაო ადგილების 

შექმნასთან დაკავშირებით. მართალია, ქვეყანაში ხელსაყრელი სამეწარმეო გარემოა შექმნილი, 

მაგრამ ციფრული სერვისების შედარებით დაბალი განვითარება ბიზნესში ინოვაციური 

მიდგომების ფართო დანერგვას აფერხებს. კვლევა განსაზღვრავს იმ ძირითად დარგებს, 

რომლებსაც კერძო სექტორის განვითარების დაჩქარების პოტენციალი აქვს. კვლევაში ასევე 

თავმოყრილია  აღნიშნული პოტენციალის ასათვისებლად საჭირო რეკომენდაციები. 

 

„საქართველოს ეკონომიკამ თავისი მდგრადობა პანდემიის დროს დაამტკიცა, მაგრამ ქვეყანა 

კიდევ უფრო მეტის მიღწევას გეგმავს. რეფორმებს ძირითად სექტორებში შეუძლია 

საქართველოს ხელი შეუწყოს განახლებადი ენერგიის პოტენციალის რეალიზაციაში, 

გლობალური ღირებულების ჯაჭვში მონაწილეობის ზრდაში და პროდუქტიულობის 

ამაღლებაში. კერძო სექტორში ინვესტიციების მოზიდვა უმნიშვნელოვანესი იქნება და IFC 

მზადაა მხარი დაუჭიროს ქვეყანას ამ მიმართულებით,“ აღნიშნა IFC-ის ვიცე-პრეზიდენტმა 

ევროპის, ლათინური ამერიკისა და კარიბის ზღვის აუზის ქვეყნებში ალფონსო გარსია მორამ.   

 

„საქართველოს აქვს პოტენციალი კიდევ უფრო გააფართოვოს კერძო სექტორის განვითარების 

პროცესი. როგორც ახალი კვლევა მიუთითებს, ამის მიღწევა შესაძლებელია კანონებისა და 

რეგულაციების აღსრულებისა და პროგნოზირებადობის ამაღლებით, ასევე, კავშირებისა და 

ლოგისტიკის, ციფრული ტრანსფორმაციისა და მწვანე ინვესტიციების, როგორც 

ეკონომიკური ზრდის კატალიზატორების მხარდაჭერით,“ განაცხადა მსოფლიო ბანკის 

რეგიონულმა დირექტორმა სამხრეთ კავკასიაში როლანდ პრაისმა. 

 

განახლებადი ენერგია: საქართველოს  განახლებადი ენერგიის მნიშვნელოვანი პოტენციალი 

აქვს - 18 გიგავატი, საიდანაც მხოლოდ 20 პროცენტზე ნაკლებია ათვისებული. ამ 

პერსპექტივის გამოსაყენებლად ქვეყანას სჭირდება მკაფიო პოლიტიკა, რეგულირებისა და 

ნებართვების სისტემა, და  სტიმულირების მდგრადი სქემები. 

 

ტრანსპორტი და ლოგისტიკა: საქართველო, როგორც კავკასიის და ცენტრალური აზიის 

კარიბჭე ისწრაფვის, რომ რეგიონული ლოგისტიკური ცენტრი გახდეს. აღნიშნული მიზნის 

მისაღწევად ქვეყანას, სხვა ასპექტებთან ერთად, საზღვაო პორტების სიმძლავრის გაფართოება, 

ინფორმაციის ნაკადებისა და მონაცემთა წვდომის გაზრდა, და სარკინიგზო ოპერაციების 

გაუმჯობესება სჭირდება. შუა დერეფნის გასწვრივ კავშირების გაუმჯობესება საქართველოს 

გლობალურ ეკონომიკაში ინტეგრაციას შეუწყობს ხელს. 

 

ციფრული ბიზნესი: მიუხედავად იმისა, რომ საქართველო მოწინავეა ზოგიერთი 

მიმართულებით, მაგალითად მსოფლიო ქვეყნების პირველ სამეულში შედის უკონტაქტო 

გადახდების სფეროში, ციფრული ბიზნესის განვითარება დაჩქარებას საჭიროებს. 

ელექტრონული კომერცია და ფინტექი მნიშვნელოვანი პოტენციალით გამოირჩევა. ამ 

სექტორის პროდუქტიულობისა და კონკურენტუნარიანობის ასამაღლებლად, ციფრული 

უნარების განვითარების დაჩქარებაა საჭირო. მაგალითად, მოსახლეობის მხოლოდ 1 

პროცენტს აქვს  საბაზისო უნარები პროგრამირებაში. ქვეყანას სჭირდება პროგრამირების 

უნარ-ჩვევების გაძლიერება, ტექნოლოგიებთან დაკავშირებულ გამოწვევებზე რეაგირება და 

ადრეულ ეტაპზე დაფინანსება. 

 

საქართველოს კერძო სექტორის დიაგნოსტიკური კვლევის ჩამოტვირთვა შესაძლებელია აქ.  

 

https://www.ifc.org/en/insights-reports/2023/georgia-country-private-sector-diagnostic

დამატებითი ინფორმაცია ქვეყნების კერძო სექტორის დიაგნოსტიკური კვლევების შესახებ 

იხილეთ აქ. 

 

IFC-ის შესახებ 

IFC მსოფლიო ბანკის ჯგუფის წევრი და განვითარებაზე ორიენტირებული ყველაზე მსხვილი 

საერთაშორისო საფინანსო ინსტიტუტია, რომელიც განვითარებად ქვეყნებში კერძო სექტორს 

უწყობს ხელს. ჩვენ ვმუშაობთ 100-ზე მეტ ქვეყანაში და ვიყენებთ ჩვენს კაპიტალს, 

გამოცდილებასა, და გავლენას, გარდამავალი ეკონომიკის მქონე ქვეყნებში ბაზრების და 

შესაძლებლობების შესაქმნელად. 2023 საფინანსო წლის განმავლობაში, IFC-მ განვითარებადი 

ქვეყნების კერძო კომპანიებსა და საფინანსო ინსტიტუტებში რეკორდული, 43.7 მილიარდი აშშ 

დოლარის  მოცულობის ინვესტიცია განახორციელა, კერძო სექტორის მიერ გადამწყვეტი 

როლის შესრულების ხელშესაწყობად უკიდურესი სიღარიბის დაძლევასა და საყოველთაო 

კეთილდღეობის ამაღლებაში, სხვადასხვა კრიზისების შედეგებთან ქვეყნების ბრძოლის 

პარალელურად. დამატებითი ინფორმაციის მიღება შესაძლებელია ვებ-

გვერდზე: www.ifc.org.  

 

თვალყური ადევნეთ IFC-ის სოციალურ მედიაში. 

 

მსოფლიო ბანკის შესახებ 

მსოფლიო ბანკს გაბედული ხედვა აქვს: შექმნას სიღარიბისგან თავისუფალი სამყარო 

ცხოვრებისთვის გამოსადეგ პლანეტაზე. მსოფლიო ბანკი უზრუნველყოფს დაფინანსებას, 

რეკომენდაციებს და ინოვაციურ გადაწყვეტებს, რომლებიც აუმჯობესებენ ცხოვრების დონეს 

სამუშაო ადგილების შექმნით, ეკონომიკური ზრდის გაძლიერებით და განვითარების 

მიმართულებით არსებულ გლობალურ გამოწვევებთან დაპირისპირებით. მსოფლიო ბანკი 

განვითარებადი ქვეყნებისთვის დაფინანსებისა და ცოდნის ერთ-ერთი უდიდესი წყაროა. ის 

შედგება რეკონსტრუქციისა და განვითარების საერთაშორისო ბანკისგან (IBRD), რომელიც 189 

წევრი ქვეყნისგან  შემდგარი  გლობალური განვითარების კოოპერაციაა, და საერთაშორისო 

განვითარების ასოციაციისგან (IDA), რომელიც უზრუნველყოფს გრანტებს და ნულოვანი ან 

დაბალი საპროცენტო განაკვეთის მქონე სესხებს უკიდურეს სიღარიბესთან საბრძოლველად 

მსოფლიოს 75 უღარიბეს  და ყველაზე მოწყვლად ქვეყანაში. დამატებითი ინფორმაციისთვის, 

ეწვიეთ ვებგვერდს: www.worldbank.org 

